
Dita Botërore e Mësuesit 

Kudo në botë 5 tetori shënohet si 
ditë ndërkombëtare e mësuesit. 
Ky 5 tetor i gjeti me halle plot 
mësuesit kudo në botë....(faqe 2)

SBASHK gjatë tetorit organizoi tri kuvende 
zgjedhore: në Shtime, Viti e Rahovec, dhe zgjodhi 
kryetarin në Klinë

Intervistë me zyrtaren e programit 
në Qendrën e Solidaritetit, Bruna 
Hylviu

Bashkëpunimi 
mes Qendrës së 
Solidaritetit dhe 
SBASHK-ut ka 
qenë afatgjatë 
dhe i rrënjosur 
thellë në vlera 
të përbashkëta 
për promovimin 
e të drejtave të 
punëtorëve dhe 
forcimin e zërit të 

mësuesve në Kosovë.…(faqe 3)

Sindikata e Bashkuar e Arsimit, Shkencës dhe Kulturës
The Union of Education, Science and Culture

SBASHK në mbështetje të Qendrës së Solidaritetit ka organizuar një Seminar 
dyditor gjatë vikendit të fundit të tetorit, me temë “Forcimi i Angazhimit të 
Anëtarësisë me Fokus Gratë dhe të Rinjtë”. Seminari i filloi punimet të shtunën, më 
25 tetor, në Ferizaj, ku hapjen e bëri kryetari i SBASHK-ut, z. Rrahman Jasharaj, 
i cili i uroi pjesëmarrësit për angazhimin aktiv në sindikatë dhe forcimin e rolit 
të saj në shoqëri. Fjalë rasti dhe përshëndetje për pjesëmarrësit pati edhe zyrtarja 
e Programit në Qendrën e Solidaritetit, znj. Bruna Hylviu, e cila i falënderoi 
pjesëmarrësit nga rajoni i Ferizajt dhe u dëshiroi punime të frytshme gjatë …(faqe 4)

SBASHK gjatë muajit tetor ka organizuar zgjedhjet e 
Nivelit Sindikal Komunal në tri komuna të ndryshme të 
Kosovës, në të cilat kishin përfunduar  …(faqe 5)

Në Varshavë të Polonisë SBASHK i përfaqësuar nga 
sekretari i përgjithshëm, Ymer Ymeri dhe nënkryetarja 
Vjollca Shala, morën pjesë në “Tryezën e …(faqe 8)

Tetor, 2025 Gazeta elektronike

SBASHK organizoi Seminar dyditor në Ferizaj e Pejë
“Forcimi i Angazhimit të Anëtarësisë me Fokus Gratë 

dhe të Rinjtë”

SBASHK u përfaqësua në dy konferenca të 
rëndësishme të arsimit në Poloni e Danimarkë 



Për çdo pyetje, sugjerim apo 
informata shtesë, mund të vizitoni 
ueb-faqen tonë:

www.sbashk-rks.org

Mos hezitoni të na jepni sugjerime 
për përfshirjen edhe të ndonjë 
rubrike në interes të antarësisë në 
gazetën e juaj elektronike Arsimi 
SOT.

Që SBAShK-u të jetë gjithnjë 
në shërbimi të antarësisë, së 
shpejti do të oftojmë shërbime 
këshilla për ngritje profesionale 
për anëtarët e vet si dhe së shpejti 
do të paraqiten video-spote në 
uebfaqen e SBAShK-ut rreth 
shërbimeve për anëtarësinë.

Botues: Sindikata e Bashkuar 
e Arsimit, Shkencës dhe 
Kulturës e Kosovës (SBASHK) 
përfaqëson mbi 24.000 anëtarë 
në tërë territorin e Kosovës duke 
përfshirë edhe komunitetet, 
SBAShK është anëtare e Edukimit 
Ndërkombëtar që nga viti 1996 
me drejta të plota.

Email: info@sbashk-rks.org

Tel: +383 (0) 38 226 940

Kudo në botë, 5 tetori shënohet 
si Dita Ndërkombëtare e 
Mësuesit. Ky 5 tetor i gjeti me 
halle plot mësuesit kudo në botë: 
disa me sfidat e zhvillimeve 
të hovshme teknologjike e 
disa me mungesë të kushteve 
elementare të punës dhe me 
shumë kërkesa të grumbulluara 
e të padiskutuara nga qeveritë.
Arsimin e Kosovës ky 5 tetor 
e gjeti me shqetësimet se a 
janë pajisur të gjithë nxënësit 
me tekste shkollore dhe a ka 
mjaft shkumësa e shpuza, 
sepse për mjete bashkëkohore-
teknologjike duhet të presim 
për ditë më të mira.
Ky 5 tetor punëtorët arsimorë 
në Kosovë i gjen edhe pa 
qeveri e institucione të tjera 
qendrore, dhe prandaj kërkesat 
legjitime janë grumbulluar, 
ndërsa sindikata e tyre as 
nuk ka kujt t’ia adresojë, e 
as kujt t’i thotë se mund të 
ketë edhe veprime sindikale. 

E keqja edhe më e madhe 
bëhet kur dihet se pritjet janë 
të gjata, sepse ka dhjetë muaj 
që janë mbajtur zgjedhjet 
qendrore, por partia që doli 
e para, duke parë se nuk doli 
llafi ashtu siç mendonin, i ka 
ikur dhe po i ikën proceseve 
e veprimeve konkrete për të 
pasur institucione të formuara, 
e të cilat do të takoheshin me 
sindikatat dhe me gjithë palët 
e tjera.
Ky 5 tetor iku dhe i la 
arsimtarët nga e tërë bota me 
thirrjen që qeveritë të ndajnë 
më shumë mjete dhe të kenë 
më shumë kujdes për arsimin 
dhe punëtorët arsimorë kudo 
që janë. Në Evropë e në 
tërë botën po zhvillohet në 
mënyrë të shpejtë teknologjia 
informative, por AI, besojmë, 
duhet të përdoret me kujdes. 
Ajo që dihet është se mësuesin 
nuk mund ta zëvendësojë 
askush.

Dita Botërore e Mësuesit



SBASHK: 
Si do ta përshkruanit 
bashkëpunimin 
afatgjatë mes Qendrës 
së Solidaritetit dhe 
SBASHK-ut?
Bruna Hylviu:
Bashkëpunimi mes 
Qendrës së Solidaritetit 
dhe SBASHK-ut ka 
qenë afatgjatë dhe 
i rrënjosur thellë në 
vlera të përbashkëta 
për promovimin e të 
drejtave të punëtorëve 
dhe forcimin e zërit të 
mësuesve në Kosovë. 

Ndër vite, Qendra e Solidaritetit ka mbështetur nismat 
e sindikatës, duke ofruar trajnime për udhëheqësi dhe 
përfshirjen e anëtarëve, duke zhvilluar aftësi komunikimi 
dhe avokacie, duke krijuar mundësi për zhvillim 
organizativ dhe duke nxitur një kulturë veprimi kolektiv 
ndërmjet mësuesve.
Përmes zyrës sonë në Tiranë, Qendra e Solidaritetit ka 
ofruar mbështetje të orientuar në fusha të tilla si angazhimi 
i anëtarësisë, negociimi i marrëveshjeve kolektive dhe 
organizimi i grevave të ligjshme për të adresuar sfidat me 
të cilat përballen mësuesit. Këto sfida përfshinin çështje 
si regjistrimi i sindikatave në e-Kosova, pavlefshmëria 
e marrëveshjes kolektive dhe organizimi i një greve 
pesëjavore.
Qendra e Solidaritetit ka qëndruar pranë SBASHK-
ut gjatë këtyre momenteve të vështira. Së bashku me 
përpjekjet, guximin dhe përkushtimin e udhëheqësisë dhe 
anëtarëve të sindikatës, këto veprime kanë sjellë rezultate 
të rëndësishme, përfshirë regjistrimin e 20.000 nga 25.000 
anëtarë në e-Kosova, miratimin e Ligjit për Paga dhe një 
rritje page prej 100 € pas grevës pesëjavore. Për më tepër, 
sindikata ka forcuar dialogun social me punëdhënësin dhe 
qeverinë, duke përmirësuar më tej kapacitetin e saj për 
angazhim konstruktiv.

SBASHK: 
Cili është qëllimi kryesor i këtij bashkëpunimi?
Bruna Hylviu:
Qëllimi kryesor i bashkëpunimit tonë është fuqizimi i 
mësuesve dhe mbështetja e SBASHK-ut për të avokuar në 
mënyrë efektive për të drejtat e tyre dhe përmirësimin e 
kushteve të punës. Duke forcuar kapacitetin e sindikatës, 

Qendra e Solidaritetit kontribuon në një sistem arsimor më 
gjithëpërfshirës, të drejtë dhe profesional, që sjell përfitime 
si për mësuesit, ashtu edhe për nxënësit.

SBASHK: 
Cilat janë përfitimet që ky bashkëpunim sjell për mësuesit 
në Kosovë dhe për sistemin arsimor në tërësi?
Bruna Hylviu:
Ky bashkëpunim ndihmon mësuesit duke forcuar zërin 
e tyre, duke mbështetur zhvillimin profesional dhe 
duke krijuar mundësi për veprim kolektiv. Ai gjithashtu 
kontribuon në një sistem arsimor më gjithëpërfshirës, 
efektiv dhe demokratik, ku mësuesit janë më të përgatitur 
për të avokuar për nevojat e tyre dhe për të marrë pjesë në 
dialog social me punëdhënësit dhe institucionet qeveritare.

SBASHK: 
Cilat janë qëllimet e Qendrës së Solidaritetit në vazhdimin 
e mbështetjes për SBASHK-un dhe, rrjedhimisht, për 
mësuesit në Kosovë?
Bruna Hylviu:
Qendra e Solidaritetit do të vazhdojë të mbështesë mësuesit 
dhe sistemet arsimore duke forcuar kapacitetin organizativ, 
avokacinë dhe angazhimin e anëtarësisë. Qëllimi më 
i gjerë është të ofrojë burime, njohuri dhe udhëzime 
për t’i ndihmuar mësuesit të përfaqësojnë në mënyrë 
efektive interesat e tyre përmes një procesi demokratik 
që kontribuon në një sistem arsimor më të fortë dhe më 
gjithëpërfshirës.

SBASHK: 
Së fundmi, Qendra e Solidaritetit mbështeti organizimin e 
seminarit të titulluar “Forcimi i Angazhimit të Anëtarësisë 
me Fokus te Gratë dhe të Rinjët.” Cili ishte qëllimi kryesor 
i këtij trajnimi?
Bruna Hylviu:
Një total prej 45 pjesëmarrësish morën pjesë në seminaret 
e mbajtura në Ferizaj dhe Pejë. Qendra e Solidaritetit është 
e kënaqur teksa vëren interesin e madh nga kandidatët 
potencialë dhe përfaqësuesit e udhëheqësisë së sindikatës. 
Ndërsa degët lokale të SBASHK-ut përgatiten për zgjedhjet 
e ardhshme të brendshme të sindikatës, seminarët pajisën 
pjesëmarrësit me njohuri dhe aftësi praktike për të rritur 
angazhimin e anëtarësisë, veçanërisht në komunikimin me 
të rinjtë dhe gratë. Duke promovuar pjesëmarrje aktive dhe 
përfaqësim më të gjerë, sesionet ndihmuan në ndërtimin 
e një sindikate më të fortë, më gjithëpërfshirëse dhe më 
qëndrestare

Intervistë me zyrtaren e programit në Qendrën e Solidaritetit, Bruna Hylviu

SBASHK-u në mbështetje të Qendrës së Solidaritetit, ka 
organizuar një Seminar dyditor gjatë fundjavës së fundit të 
tetorit, me temë “Forcimi i Angazhimit të Anëtarësisë me 
Fokus te Gratë dhe të Rinjët.”

Seminari i filloi punimet të shtunën, më 25 tetor, në Ferizaj, 
ku hapjen e bëri kryetari i SBASHK-ut, z. Rrahman 
Jasharaj, i cili i uroi pjesëmarrësit për angazhimin aktiv në 
sindikatë dhe forcimin e rolit të saj në shoqëri.
Fjalë rasti dhe përshëndetje për pjesëmarrësit pati edhe 
zyrtarja e Programit në Qendrën e Solidaritetit, znj. Bruna 
Hylviu, e cila i falënderoi pjesëmarrësit nga rajoni i 
Ferizajt dhe u dëshiroi punime të frytshme gjatë tryezave 
të përcaktuara me agjendë.
Hylviu mbajti edhe një prezantim me temë “Pse u bëra 
pjesë e sindikatës”, ku e sqaroi rolin e sindikatës dhe 
ngritjen e saj në shoqëri.

Në sesionin e parë të seminarit, diskutim mbajti Visar Ymeri, 
drejtori ekzekutiv i Institutit për Politika Sociale “Musine 
Kokalari”, me temë: Si duket një anëtarësi e fortë me fokus 

të rinjtë dhe gratë? Sesioni i dytë, po ashtu i mbajtur nga 
Visar Ymeri, kishte për temë “Zgjedhjet si mundësi për 
anëtarësim të grave dhe të rinjve”, derisa seminari vazhdoi 
me diskutimin mbi “Mjetet e komunikimit për angazhimin 
e anëtarëve gra dhe të rinj”, nga sekretari i përgjithshëm në 
SBASHK, Ymer Ymeri. 

Sesioni i tretë i seminarit kishte për temë “Planifikimin dhe 
Veprimin” (grup pune), i cili u udhëhoq nga nënkryetarja e 
SBASHK-ut, Vjollca Shala, derisa përmbyllja e seminarit 
në Ferizaj u bë nga znj. Bruna Hylviu nga Qendra e 
Solidaritetit dhe kryetari i SBASHK-ut, Rrahman Jasharaj.

Dita e dytë e seminarit, me temë “Forcimi i angazhimit të 
anëtarësisë me fokus gratë dhe të rinjtë”, vazhdoi në Pejë 
në ditën e diel.
Edhe në ditën e dytë, seminari u hap nga kryetari i 
SBASHK-ut, z. Rrahman Jasharaj, i cili i uroi pjesëmarrësit 
për angazhimin aktiv në sindikatë dhe forcimin e rolit të 
sindikatës në shoqëri.

Fjalë rasti dhe përshëndetje për pjesëmarrësit pati edhe 
zyrtarja e programit në Qendrën e Solidaritetit, znj. Bruna 

SBASHK organizoi Seminar dyditor në Ferizaj e Pejë
“Forcimi i Angazhimit të Anëtarësisë me Fokus Gratë dhe të Rinjtë”

GJATË MUAJIT

Hylviu, e cila i falënderoi pjesëmarrësit nga rajoni i 
Pejës dhe u dëshiroi punime të frytshme gjatë tryezave të 
përcaktuara me agjendë.
Po ashtu, Hylviu e bëri edhe një prezantim me temë “Pse u 
bëra pjesë e sindikatës”, ku e sqaroi rolin e sindikatës dhe 
ngritjen e tij në shoqëri.

Në sesionin e parë të seminarit u diskutua rreth temës se 
“Si duket një anëtarësi e fortë me fokus të rinjtë dhe gratë”, 
nga hulumtuesi i lartë i Institutit të Kosovës për Drejtësi 
(IKD), Naim Jakaj.
Jakaj e mbajti edhe sesionin e dytë të seminarit me temë 

“Zgjedhjet në sindikatë si mundësi për anëtarësim të grave 
dhe të rinjve”.
Kurse, sesioni i tretë vazhdoi me diskutimin mbi “Mjetet e 
komunikimit për angazhimin e anëtarëve gra dhe të rinj”, 
nga sekretari i përgjithshëm në SBASHK, Ymer Ymeri.

Sesioni i katërt i seminarit kishte për temë “Planifikimi dhe 
Veprimi” (grup pune), i cili u udhëhoq nga nënkryetarja e 
SBASHK-ut, Vjollca Shala, derisa përmbyllja e seminarit 
në Pejë u bë nga Bruna Hylviu, nga Qendra Amerikane 
e Solidaritetit, dhe kryetari i SBASHK-ut, z. Rrahman 
Jasharaj.

SBASHK, gjatë muajit tetor, ka organizuar zgjedhjet e 
Nivelit Sindikal Komunal në tri komuna të ndryshme 
të Kosovës, në të cilat kishin përfunduar zgjedhjet nëpër 
shoqata dhe ishin bërë përgatitjet paraprakisht.

Të mërkurën, më 29 tetor, Kuvendi Zgjedhor u mbajt në 
Shtime, ku për kryetar të Nivelit Sindikal Komunal të 
Shtimes u zgjodh Bekim Krasniqi, ndërsa nënkryetare 
u zgjodh Pranvera Sylaj. Në këtë Kuvend Zgjedhor, po 
ashtu, u zgjodh kryesia e re e NSKAP-it të Shtimes, 
delegatët për Kongresin e SBASHK-ut, si dhe anëtarët 
për Këshillin Drejtues të SBASHK-ut.

Gjatë procesit zgjedhor në Shtime, ishin të pranishëm 
edhe përfaqësues të lartë të SBASHK-ut: kryetari 
Rrahman Jasharaj, nënkryetarja znj. Vjollca Shala, 
sekretari i përgjithshëm z. Ymer Ymeri, kryetarja e Nivelit 
Sindikal të Arsimit të Mesëm të Kosovës, Hanife Salihu, 
dhe kryetari i Komisionit Statutar, Blendor Shatri.
Procesi zgjedhor në Shtime u zhvillua në mënyrë të 
rregullt, demokratike dhe pa asnjë pengesë.
Kuvendi i NSKAP-it të Shtimes i propozoi Kongresit të 
SBASHK-ut kandidaturën e z. Blendor Shatri për kryetar 
të SBASHK-ut, ndërsa propozoi që z. Ymer Ymeri t’i 
vazhdojë edhe një mandat si sekretar i përgjithshëm i 
SBASHK-ut.

Kuvendet Zgjedhore
SBASHK, gjatë tetorit, organizoi tri kuvende zgjedhore: në Shtime, Viti dhe Rahovec, 

dhe zgjodhi kryetarin në Klinë.

Zgjedhjet sindikale u zhvilluan të njëjtën ditë edhe 
në Viti, ku kryetare u zgjodh Makfirete Zuka, ndërsa 
nënkryetar Muhamet Avdiu.
Në Kuvendin Zgjedhor të Vitisë u zgjodh edhe kryesia e 
re, delegatët për Kongresin e SBASHK-ut, si dhe anëtarët 
për Këshillin Drejtues të SBASHK-ut.
Edhe në procesin zgjedhor në Viti ishin të pranishëm 
përfaqësues të lartë të SBASHK-ut: kryetari, z. Rrahman 
Jasharaj; nënkryetarja, znj. Vjollca Shala; sekretari i 
përgjithshëm, z. Ymer Ymeri; dhe kryetari i Komisionit 
Statutar, z. Blendor Shatri.

Procesi zgjedhor në Viti u zhvillua në mënyrë të rregullt, 
demokratike dhe pa asnjë pengesë.
Po ashtu, Kuvendi i NSKAP-it të Vitisë i propozoi 
Kongresit të SBASHK-ut kandidaturën e z. Blendor 
Shatri për kryetar të SBASHK-ut, ndërsa propozoi që z. 
Ymer Ymeri t’i vazhdohet edhe një mandat si sekretar i 
përgjithshëm i SBASHK-ut.

Ndërsa, në Rahovec, Kuvendi Zgjedhor i Nivelit Sindikal 
të Arsimit Parauniversitar u mbajt të enjten e 30 tetorit 
2025. Në orët e pasdites në Rahovec u mbajt Kuvendi 
Zgjedhor i Nivelit Sindikal të Arsimit Parauniversitar, në 
të cilin morën pjesë: Kryetari i SBASHK-ut, z. Rrahman 
Jasharaj, Sekretari i Përgjithshëm, z. Ymer Ymeri, 
Kryetari i Komisionit Statutar të SBASHK-ut, z. Blendor 
Shatri. Para fillimit të punimeve të Kuvendit, Kryetari 
Jasharaj, së bashku me z. Ymer Ymeri, z. Blendor Shatri, 
Kryetarin e NSKAP-it të Rahovecit, z. Veli Morina, dhe 
anëtaren e Kryesisë, znj. Xhylsime Sylka, kishin vizituar 
edhe grupin e trajnimit që po zhvillohej në Rahovec, 
organizuar nga SBASHK në kuadër të programit 
“Aplikimi i programeve kompjuterike në mësimdhënie”.

Gjatë vizitës, ata bashkëbiseduan me pjesëmarrësit, i 
inkurajuan për angazhimin e tyre dhe iu përgjigjën 
pyetjeve të parashtruara. 

Pas kësaj vizite, Kuvendi Zgjedhor u shpall i hapur nga 
Kryetari i NSKAP-it, z. Veli Morina. Pas miratimit të 
rendit të ditës, fjalën përshëndetëse e morën Kryetari 
i SBASHK-ut, z. Rrahman Jasharaj, dhe Sekretari 
i Përgjithshëm, z. Ymer Ymeri, të cilët përgëzuan 
strukturat sindikale të Rahovecit për organizimin, 
unitetin dhe kontributin e tyre të vazhdueshëm në 
forcimin e sindikatës.

Më pas, kryetari i Komisionit Statutar, z. Blendor Shatri, 
informoi të pranishmit për procedurat e parapara 
statutore që duhej ndjekur gjatë ecurisë së punimeve të 
Kuvendit.
Pas paraqitjes së raportit të punës dhe raportit financiar 
për periudhën katërvjeçare, Kuvendi vazhdoi me 
procesin e votimit për zgjedhjen e kryetarit të NSKAP-it 
të Rahovecit.
Në bazë të votimit të fshehtë, nga tre kandidatët e 
propozuar, me shumicë votash u zgjodh kryetar z. 
Mehmet Kryeziu, ndërsa nënkryetare u zgjodh znj. Elife 
Maxhuni Hoti. Në Kuvend u zgjodhën edhe anëtarët e 
Kryesisë, komisioni mbikqyrës, delegatët për Kongresin 
e SBASHK-ut, si dhe u propozuan anëtarët për Këshillin 
Drejtues të SBASHK-ut.

Kuvendi, në frymën e bashkëpunimit dhe respektit për 
kontributet e deritanishme, propozoi z. Blendor Shatrin 
si kandidat për kryetar të SBASHK-ut, ndërsa Kongresit 
të SBASHK-ut iu propozua që: z. Rrahman Jasharaj 
të shpallet Kryetar Nderi i SBASHK-ut, në shenjë 
mirënjohjeje për kontributin e tij të jashtëzakonshëm 

shumëvjeçar në udhëheqjen dhe forcimin e sindikatës, 
dhe që z. Ymer Ymeri të rizgjidhet sekretar i përgjithshëm 
për një mandat të ri.
Punimet e Kuvendit përfunduan me urime për të 
zgjedhurit dhe me zotimin e strukturave sindikale të 
Rahovecit për të vazhduar me përkushtim mbrojtjen 
e të drejtave të punëtorëve të arsimit dhe forcimin e 
mëtejshëm të SBASHK-ut.
Këto kuvende u organizuan në kuadër të zgjedhjeve të 
rregullta, të cilat gjatë vitit 2025 u mbajtën në të gjitha 
shoqatat sindikale dhe tani po mbahen në të gjitha nivelet 
komunale, universitare dhe të kulturës që veprojnë në 
kuadër të SBASHK-ut.

SBASHK po ashtu, të enjten e 30 tetorit, organizoi 
edhe rizgjedhjen e kryetarit të NSKAP-it për Klinë, pas 
dorëheqjes së kryetarit të deritashëm, z. Arif Elezaj, i cili 
kishte dhënë dorëheqje për shkak të pjesëmarrjes së tij 
në garën për zgjedhjet lokale në Komunën e Klinës.

Foto45                                                                      foto46
Në mesin e tre kandidatëve, me votim të fshehtë, për 
kryetare të NSKAP-it të Klinës u zgjodh znj. Njomza 
Limani. Po ashtu, edhe Kuvendi i NSKAP-it të Klinës 
propozoi z. Blendor Shatri për kryetar të SBASHK-ut.

Dy Kuvende të tilla ishin mbajtur në Ferizaj e në Viti. 
Në Ferizaj, kryetari i Nivelit Komunal Sindikal për 
Arsimin Parauniversitar, Fejzullah Vranovci, i kishte 
përshëndetur të pranishmit dhe kishte falënderuar 
për pjesëmarrje kryetarin e SBASHK-ut, z. Rrahman 
Jasharaj, dhe kryetarin e komisionit statutor, z. Blendor 
Shatri. Pas kësaj, kryetari Jasharaj kishte shprehur 
respekt të lartë për angazhimet e kryetarit Vranovci dhe 
të shumë veprimtarëve sindikal nga kjo komunë, ndërsa 
kryetari i komisionit statutor, z. Blendor Shatri, i kishte 
informuar të pranishmit për ndryshimet statutore që ka 
bërë Kongresi i nëntë i jashtëzakonshëm. Z. Shatri pastaj 
u ishte përgjigjur edhe pyetjeve të anëtarëve të këtij 
Kuvendi Sindikal.

Në një atmosferë përkushtimi ishte zhvilluar edhe 
takimi në Viti. Kryetari i Nivelit Komunal Sindikal për 
Arsimin Parauniversitar në Viti, Kemajl Bislimi, kishte 
përshëndetur pjesëmarrësit dhe kishte falënderuar 
për pjesëmarrje kryetarin e SBASHK-ut, z. Rrahman 
Jasharaj, dhe kryetarin e komisionit statutar, z. Blendor 
Shatri. Në vazhdim të punimeve të këtij kuvendi, 
kryetari i Komisionit Statutar, z. Blendor Shatri, po 
ashtu edhe pjesëmarrësit në Viti i kishte informuar për 
ndryshimet statutore që kishte bërë Kongresi i nëntë i 
jashtëzakonshëm, për t’u përgjigjur edhe në pyetjet e 
anëtarëve të këtij Kuvendi Sindikal.

Takime të njëjta pune ishin zhvilluar paraprakisht edhe 
në Klinë, Shtime e Rahovec.
Në këto kuvende ishte diskutuar: përfshirja e të rinjve 
në udhëheqësitë sindikale komunale; puna e bërë dhe 
angazhimet që po vazhdojnë nga shoqatat sindikale 
dhe nivelet komunale; caktimi i datave për mbajtjen 
e kuvendeve zgjedhore; sugjerimet për kandidatët e 
mundshëm që do të udhëheqin sindikatën në mandatin 
e ardhshëm.

SBASHK mbajti edhe disa Kuvende Pune.
Gjatë muajit që lamë pas, SBASHK organizoi edhe disa Kuvende Pune, si paraprijëse 

të Kuvendeve zgjedhore nëpër Nivele Sindikale Komunale.

SBASHK, gjatë muajit tetor, ka marrë pjesë në dy 
konferenca të rëndësishme ndërkombëtare sa i përket 
zhvillimit të arsimit dhe mësimdhënësit në Kosovë.

Në Varshavë të Polonisë, SBASHK, i përfaqësuar nga 
Sekretari i Përgjithshëm, z. Ymer Ymeri, dhe Nënkryetarja 
znj. Vjollca Shala, morën pjesë në “Tryezën e Mësimit nga 
Bashkëmoshatarët” (Peer Learning Activity), ku u diskutua 
edhe për bllokimin e dialogut social në Kosovë.
Në këtë veprimtari, që ishte organizuar nga Federata 
Evropiane e Punëdhënësve të Arsimit (EFEE) dhe 
Komiteti Evropian i Sindikatave për Arsim (ETUCE), 
ishin pjesëmarrës përfaqësues nga shumë vende evropiane.
Delegacioni i SBASHK-ut kishte zhvilluar një takim 
të rëndësishëm me Kryetarin e ETUCE-së, z. John 
MacGabhann, ku ishte diskutuar për bllokimin e dialogut 
social në Kosovë dhe për mundësinë e nënshkrimit të 
Kontratës Kolektive nga MASHTI. Diskutimet në këtë 
tryezë ishin përqendruar në tema si: rritja e atraktivitetit të 
profesionit të mësuesisë, koha e punës së mësimdhënësve në 
vendet evropiane, mirëqenia dhe sfidat e mësimdhënësve, 
si dhe forcimi i dialogut social në arsim.

Po ashtu, gjatë këtij muaji, SBASHK-u ishte përfaqësuar 
edhe në Konferencën Evropiane për Inteligjencën 
Artificiale dhe Arsimin në Kopenhagë, Danimarkë. Me 
temën “Ndërtimi i një strategjie sindikale për avokimin 
dhe negociatat kolektive”, e mbajtur më 7–8 tetor 2025 nën 
organizimin e Unionit Evropian të Sindikatave të Arsimit 
(ETUCE), morën pjesë nënkryetarja e SBASHK-ut, znj. 
Vjollca Shala, dhe sekretari i përgjithshëm, z. Ymer Ymeri.

Konferenca u hap nga z. John MacGabhann, kryetar i 
ETUCE-së, i cili i përshëndeti të pranishmit dhe theksoi 
rëndësinë e përfshirjes aktive të përfaqësuesve të mësuesve 
dhe sindikatave të arsimit në çdo hap të zhvillimeve 
dhe reformave arsimore. Ai nënvizoi se përdorimi i 
inteligjencës artificiale në arsim është një proces që po 
zhvillohet me shpejtësi; ndaj, qeveritë e vendeve evropiane 
duhet të sigurojnë pjesëmarrjen dhe rolin vendimmarrës 
të sindikatave të arsimit në hartimin e politikave dhe 
strategjive që prekin mësuesit, nxënësit dhe procesin 
arsimor në tërësi. 

Në këto takime kishte marrë pjesë edhe Kryetari 
i SBASHK-ut, z. Rrahman Jasharaj, së bashku me 
Sekretarin e Përgjithshëm, z. Ymer Ymeri, dhe Kryetarin 
e Komisionit Statutar, z. Blendor Shatri.

Në bashkëbisedim me anëtarët e kuvendeve ishin trajtuar 
edhe çështjet sindikale që preokupojnë anëtarësinë, 
duke theksuar rëndësinë e unitetit, përfaqësimit dinjitoz 
dhe fuqizimit të rolit të rinisë në organizimin sindikal.

SBASHK u përfaqësua në dy konferenca të rëndësishme të arsimit në Poloni e 
Danimarkë 

UDHËTIMET JASHTË VENDIT

Në emër të sindikatave pritëse, të pranishmit i kishte 
përshëndetur edhe z. Anders Bærholm Frikke, Kryetar 
i GL, Danimarkë, dhe z. Lasse Bjerg Jørgensen, Kryetar 
i Marrëdhënieve të Brendshme në BUPL, Danimarkë, 
dhe njëherësh nënkryetar i ETUCE-së, të cilët theksuan 
rëndësinë e bashkëpunimit ndërmjet sindikatave për të 
siguruar që transformimi digjital dhe AI të kontribuojnë në 
përmirësimin e kushteve të punës dhe cilësisë së arsimit, e 
jo në rritjen e pabarazive.
Në vijim, me temën “Sindikatat e Arsimit dhe Inteligjenca 
Artificiale – Çfarë kemi bërë dhe rruga përpara”, kishte 
diskutuar edhe z. Jelmer Evers, Drejtor i ETUCE-së dhe 

njëkohësisht Drejtor për Evropë në Sindikatën Botërore të 
Edukimit (Education International).
Ai kishte prezantuar nismat e deritashme të ETUCE-së në 
fushën e digjitalizimit, përfshirë zhvillimin e udhëzimeve 
për përdorimin etik dhe të drejtë të teknologjive të AI 
në arsim, si dhe rëndësinë e ndërtimit të strategjive 
sindikale për negociata kolektive që mbrojnë të drejtat e 
mësimdhënësve në epokën digjitale.
Konferenca ishte mbajtur më 7 dhe 8 tetor 2025, me sesione 
tematike që kishin trajtuar: ndikimin e AI në procesin 
e mësimdhënies dhe të nxënit; nevojën për formim të 
vazhdueshëm profesional për mësimdhënësit; çështjet etike 
dhe të privatësisë që lidhen me përdorimin e të dhënave në 
arsim; dhe ndërtimin e një qasjeje të përbashkët evropiane 
për të garantuar që transformimi digjital të jetë në shërbim 
të njerëzve dhe arsimit cilësor për të gjithë.
Përfaqësuesit e SBASHK-ut kishin marrë pjesë aktive 
në diskutime, duke ndarë përvojën e Kosovës dhe 
qëndrimet e sindikatës sonë mbi rëndësinë e përfshirjes së 
mësimdhënësve në proceset e reformave digjitale, si dhe 
mbi nevojën për garantimin e mbrojtjes së të drejtave të 
punës në kohën e shpejtë të zhvillimeve teknologjike.

Gjatë muajit tetor, SBASHK-u filloi me katër trajnime 
dhe vazhdoi me disa të tjera që ishin në proces. SBASHK 
vazhdon mbështetjen e mësimdhënësve përmes trajnimeve 
të ndryshme.
SBASHK ka vazhduar edhe gjatë muajit tetor mbështetjen 
e mësimdhënësve anëtarë të Sindikatës në forma të 
ndryshme. Një ndër mënyrat e mbështetjes që SBASHK 
ofron për mësimdhënësit është ofrimi i trajnimeve pa 
pagesë, të cilat u shërbejnë mësimdhënësve për ngritje 
profesionale, si dhe për licencim dhe rilicentim nga 
punëdhënësi.
Gjatë muajit tetor, SBASHK organizoi katër trajnime në 
komuna të ndryshme të Kosovës. Në programin “Aplikimi 
i programeve kompjuterike në mësimdhënie”, SBASHK, 
të shtunën më 18 tetor, filloi dy grupe trajnimi në Skenderaj, 
të cilat po udhëhiqen nga trajneret e përcaktuara nga 
SBASHK, znj. Fatlume Mehmeti dhe znj. Arbenita Gashi.
Mësimdhënësit, gjatë fillimit të trajnimit, i vizitoi edhe 
kryetari i NSKAP-it për Skenderaj, z. Shpend Rexha, i cili 
u dëshiroi atyre arritje sa më të larta në zhvillimin e tyre 
profesional.

Dy grupet e trajnimit i kishte vizituar edhe sekretari i 
Përgjithshëm në SBASHK, z. Ymer Ymeri dhe kryetari i 
Komisionit Statutar të SBASHK-ut, z. Blendor Shatri.

Gjatë vizitës, ata kanë zhvilluar një bashkëbisedim të 
hapur me pjesëmarrësit, duke diskutuar jo vetëm për 
rrjedhën dhe rëndësinë e trajnimeve, por edhe për çështje të 
ndryshme sindikale që preokupojnë anëtarësinë. Z. Ymeri 

Gjatë muajit tetor, SBASHK-u filloi me katër trajnime dhe vazhdoi me disa të tjera që 
ishin në proces. SBASHK vazhdon mbështetjen e mësimdhënësve përmes trajnimeve 

të ndryshme.

TRAJNIMET

dhe z. Shatri kanë dhënë përgjigje të detajuara e sqaruese 
ndaj pyetjeve të ngritura nga pjesëmarrësit, duke theksuar 
përkushtimin e SBASHK-ut për të qenë gjithmonë pranë 
anëtarëve të vet.

Në fund të takimit, të gjithë pjesëmarrësit në trajnim 
shprehën mirënjohje dhe falënderim të veçantë për 
SBASHK-un, me në krye kryetarin, z. Rrahman Jashari, 
për angazhimin e vazhdueshëm në avancimin profesional 
të mësimdhënësve dhe mbrojtjen e të drejtave të tyre.

Me një grup të mësimdhënësve në po të njëjtin program, 
“Aplikimi i programeve kompjuterike në mësimdhënie”, 
në muajin tetor kishte filluar edhe komuna e Kaçanikut, 
i cili është udhëhequr nga trajneri i përzgjedhur nga 
SBASHK, Naser Guri. Për të përcjellur mbarëvajtjen 
e tij, mësimdhënësit i kishte vizituar kryetari i NSKAP-
it për Kaçanik, Islam Berisha i cili u kishte dëshiruar 
mësimdhënësve punë të mbarë drejt zhvillimit të karrierës.

Ndërsa në Pejë, një grup i trajnimit në programin “Aplikimi 
i programeve kompjuterike në mësimdhënie”, kishte 
filluar të shtunën e 18 tetorit, nën udhëheqjen e trajnerit 
të përcaktuar nga SBASHK, Burim Krasniqi. Për të parë 
nga afër mbarëvajtjen e trajnimit, mësimdhënësit i kishte 
vizituar edhe kryetari i NSKAP-it për Pejë, Isuf Lajçi, i cili 
u kishte dëshiruar mësimdhënësve suksese në karrierë dhe 
në ngritje profesionale.

Gjatë po këtij muaji, SBASHK kishte organizuar edhe 
testin për një grup të mësimdhënësve që e kishin përfunduar 
me sukses trajnimin në programin “Aplikimi i programeve 
kompjuterike në mësimdhënie”, në Lipjan, nën udhëheqjen 
e trajnerit të përcaktuar nga SBASHK, Idriz Sopa.

Testi i cili ishte organizuar në shkollën “Ismail Luma” 
në Lipjan, ishte administruar nga sekretari i përgjithshëm 
në SBASHK, Ymer Ymeri, si dhe zyrtaret Drita Vita 
dhe Nezafete Jakupi, derisa i pranishëm për ta përcjellur 
mbarëvajtjen e testit ishte edhe kryetari i NSAKP-it për 
Lipjan, Emrush Ahmeti. 
SBASHK vazhdon angazhimin në shërbim të anëtarësisë 
me organizmin e trajnimeve në të gjitha komunat e 
Kosovës.



Në kuadër të takimeve të rregullta me Drejtoritë Komunale 
të Arsimit, me qëllim të forcimit të bashkëpunimit në 
shërbim të arsimit, kryetari i SBASHK-ut, Rrahman 
Jasharaj, së bashku me sekretarin e përgjithshëm Ymer 
Ymeri, zyrtarin ligjor Blendor Shatri dhe kryetarin e 
Kuvendit të Nivelit Sindikal të Arsimit Parauniversitar 
për kryeqytetin, Qamil Hajdini, kanë vizituar Drejtorinë 
e Arsimit në Prishtinë, ku janë pritur nga drejtori Samir 
Shahini.
Kryetari Jasharaj ka falënderuar drejtorin Shahini për 
bashkëpunimin e shkëlqyer me SBASHK-un në funksion 
të përmirësimit të arsimit dhe të mbrojtjes së të drejtave të 
punëtorëve arsimorë. Ai ka theksuar se gjatë këtij takimi 
u diskutuan disa nga çështjet e ngritura nga anëtarët e 
SBASHK-ut.
Sekretari i përgjithshëm Ymer Ymeri, zyrtari ligjor Blendor 
Shatri dhe kryetari sindikal Qamil Hajdini janë ndalur në 
disa çështje specifike, përfshirë:
• Organizimin e mësimit tërë ditor,
• Angazhimin e disa mësimdhënësve në cilësinë e mësuesve 
të aktiviteteve në shkollat që zhvillojnë mësimin tërë ditor,
• Çështjen e pushimit mjekësor për mësimdhënësit.
Përfaqësuesit e SBASHK-ut, ashtu si edhe në takimet 
e mëparshme, ritheksuan përkrahjen e sindikatës për 
organizimin e mësimit tërë ditor, me qëllim të arritjes së 
rezultateve më të mira në cilësinë e arsimit. Po ashtu, u 
theksua edhe rëndësia e kësaj forme organizimi për faktin 

se po krijohet mundësi për ruajtjen dhe rritjen e numrit të 
të punësuarve në arsim.
Ata sqaruan se mësuesit e rregullt janë të angazhuar vetëm 
në procesin mësimor bazë, përveç atyre që me dëshirë 
zgjedhin të marrin pjesë edhe në aktivitete të tjera, për 
të cilat kompensohen me pagesë shtesë. Drejtori Shahini 
falënderoi përfaqësuesit e SBASHK-ut për vizitën, duke 
i përgëzuar për angazhimin e tyre të vazhdueshëm në 
përkrahje të mësimdhënësve. Ai theksoi se bashkëpunimi 
me SBASHK-un do të vazhdojë përmes takimeve të 
rregullta dhe dialogut të hapur për të gjitha çështjet që 
lidhen me arsimin në kryeqytet.
Lidhur me mësimin tërë ditor, drejtori Shahini dha 
sqarime rreth organizimit dhe theksoi se ky model synon 
përmirësimin e cilësisë në arsim. Ai siguroi se asnjë 
punonjës arsimor nuk do të mbetet pa normën e tij të 
punës dhe se mësuesit e aktiviteteve kanë kontrata të njëjta 
pune me mësuesit e klasave, prandaj nuk duhet të kenë 
shqetësime për sigurinë e vendeve të tyre të punës. Për më 
tepër, ai shtoi se me zgjerimin e institucioneve që zhvillojnë 
mësim tërë ditor, janë punësuar edhe mësimdhënës që më 
parë kanë qenë në pritje të punësimit.
Drejtori Shahini përmbylli takimin duke theksuar se 
bashkëpunimi i ndërsjellë do të vazhdojë dhe se do të ketë 
takime të tjera për të adresuar në mënyrë të përbashkët të 
gjitha çështjet që prekin arsimin dhe punëtorët arsimorë në 
kryeqytetin e Kosovës.

SBASHK vizitoi Drejtorinë e Arsimit në Prishtinë

SBASHK-u ka nënshkruar marrëveshje bashkëpunimi 
me qendrën e fizioterapisë “Move center”, me qëllim të 
ofrimit të zbritjes për anëtarësinë e SBASHK-ut deri në 50 
për qind në shërbimet e kësaj qendre.
Marrëveshja u nënshkrua nga përfaqësuesi i SBASHK-
ut, Qamil Hajdini dhe Move Center, e përfaqësuar nga 
fizioterapeuti, Endrit Memeti, e cila ka për qëllim ofrimin 
50% zbritje dhe përfitime ekskluzive për të gjithë anëtarët 
e Sindikatës në shërbimet e “Move center” si: Fizioterapi, 
Pilates dhe Baby Spa.
Ky bashkëpunim është një hap i rëndësishëm drejt 
mbështetjes së mësimdhënësve dhe stafit arsimor, duke u 
mundësuar atyre të kujdesen për shëndetin, relaksin dhe 
mirëqenien e tyre me kushte të veçanta. Oferta vlenë në 
pikat: Prishtinë dhe Gjilan.

SBASHK-u nënshkruan marrëveshje bashkëpunimi me “Move center”

SBASHK i përfaqësuar nga kryetari z. Rrahman Jasharaj ka 
nënshkruar marrëveshje mirëkuptimi me Spitalin Special 
me Terapi Fizikale dhe Rehabilitim, Banja e Kllokotit 
“Nëna Naile” në Kllokot, të përfaqësuar nga Sekretari i 
Përgjithshëm, z. Yll Morina, me autorizimin e drejtorit të 
Përgjithshëm, Dardan Novosella. 
Me këtë marrëveshje SBASHK-u u mundëson të gjithë 
anëtarëve të vet shfrytëzimin e shërbimeve të Banjës 
“Nëna Naile” në Kllokot me zbritje, ku përfshihen të gjitha 
shërbimet standard të Banjës duke filluar nga kontrolla 
fillestare mjekësore, ushtrimi i terapive të caktuara nga 
mjeku specialist i fiziatrisë, ushqimi dhe fjetja, sipas 
marrëveshjes. 
Marrëveshja është nënshkruar më 28 tetor 2025 dhe vlen 
për një vit. SBASHK mbetet i përkushtuar në ofrimin 
e shëbrimeve shëndetësore me kosto sa më të ulët për 
anëtarët e vet duke lidhur marrëveshje me qendra të 
ndryshme spitalore në vend.

SBASHK nënshkruan marrëveshje mirëkuptimi me Banjën e Kllokotit “Nëna Naile” 

